
Om denne boka

Harry og Ivar er tilbake!

Harry og Ivar er to karar i sin beste alder, og no har dei starta detektivbyrå. Når skrinet med Leonardo da Vincis store løyndom blir stole frå bymuseet, då får dei ei utfordring dei ikkje kan seie nei til.

Godt nytt: Museumsdirektøren har lova finnarlønn til det detektivlaget som løyser saka. Og Ivar får hjelp av oppfinnaren Toni Invento og dottera Siv.

Dårleg nytt: Laget til Harry, HARRYS GRANDIOSA DETEKTIVBYRÅ, går for ei anna sak. Dei vil finne travhesten Halte-Blessen, som er kidnappa frå Lady Rosalind Pettersen.

Berre ein ting er sikkert: Her er ugler i termosen!

Illustrert av Per Dybvig


Lars Mæhle

Harry og Ivars detektivbyrå

Illustrert av Per Dybvig

Natta sig inn over byen. Ein einsleg månesigd har alt krope opp på himmelen. Frå høgda over bykjernen kan du sjå titusenvis av bitte små lys. Dei stig fram frå alle vindauga der nede, frå blokker, villaområde og kontorbygg.

Frå no av vil lysa bli slått av. Eitt etter eitt.

Klikk. Klikk. Klikk.

Ikkje raskt eller regelmessig. Nokon gongar er det langt imellom, andre gongar skjer det oftare, i rykk, nesten.

Klikk-klikk. Klikk. Klikk. Klikk-klikk.

Sakte, men sikkert tar mørket over.

Like fullt er det alltid lys i ein by. Sjølv om natta. Nokon har det på fordi dei ikkje tør sove utan. Somme fordi dei vil at andre – tjuvar, for eksempel – skal tru dei er vakne. Atter andre har rett og slett glømt å slå av lyset.

Men denne natta skal alt snart gå i svart.

Og dette på grunn av éin einaste person.

I dette augeblikket er han nede i tunnelane under byen. Mutters aleine.

Mannen er kledd i svart kjeledress. Han har ei finlandshette over hovudet òg. Berre auga synest. Dei pilar att og fram. Dessutan har han ei klesklype over nasen.

Om du lurer på kvifor, er det fordi han kravlar gjennom stinkande kloakk. Det er berre han og rottene her nede. Men det finst ein god grunn til at han held ut, til at han har latt seg søkke ned i den grufulle stanken.

Det som ventar der oppe. Når han kjem fram.

I ryggsekken har han utstyret klart. Lommelykta har han brukt heile vegen. Lysstripa frå høgrehanda vinglar mot tunnelveggane. I venstrehanda held han ein GPS. Med jamne mellomrom sjekkar han prikken som blinkar der på kartet.

Snart er han framme.

Han kjenner ei kribling kile heilt frå tåspissane og opp til tinningane.

Det pip i GPS-en.

Han vender blikket opp mot taket i kloakktunnelen.

Der. Akkurat der.

I hovudet går han gjennom planen igjen.

Mannen hentar opp mobilen frå ryggsekken. Han tastar inn eit nummer. Det går eitt sekund, det går to …

I det fjerne hørest eit dumpt smell. Sjølv der nede i kloakktunnelane.

Det er byens transformatorstasjon som blir blåst til himmels. Om du ikkje veit kva ein transformatorstasjon er, kan du trøste deg med at det gjer nesten ingen vaksne heller. Men kort fortalt er dette staden som forsyner byen med strøm.

Det seier seg dermed sjølv: Viss senteret for byens strømnett blir sprengt av ei bombe, får det følgjer.

I dette augeblikket ligg byen i totalt mørke.

Berre den spede månesigden kastar eit tafatt slør av lys over bygningane.

Dei få menneska som framleis er vakne, skjønar ingenting. Dei famlar seg fram i mørket.

Mannen med finlandshetta humrar inni seg.

I rask rekkefølgje hentar han fram ei samanleggbar gardintrapp, og ei hypermoderne lasersag, frå sekken.

Nokre sekund seinare står han på stigen. Den raude laserstrålen et seg gjennom taket i tunnelen.

Like før den runde betongklumpen lausnar frå taket – og deisar ned i kloakken – trør han til sides.

Han slår av lommelykta. Deretter heisar han seg lydlaust opp i rommet ovafor, inn i tussmørket.

Han kikkar rundt seg. Skuggen frå ein skulptur strekker seg innover i rommet.

Jo. Han er på riktig stad:

I Bymuseet.

Han framkallar planteikninga over museet i hovudet.

Veit kvar han skal.

Skuggen smyg raskt over golvet. Opp i andre etasje.

Til Leonardo da Vinci-rommet.

Om to dagar skal det nemleg opnast ei utstilling her, til ære for den store kunstnaren og oppfinnaren.

For nyleg var det gjort eit mildt sagt oppsiktsvekkande funn, og dét i barndomsheimen til Leonardo da Vinci. Nede i eit hemmeleg rom, under golvplankane, innarst inne i klesskapet på barnerommet til den italienske oppfinnaren, blei det oppdaga eit mystisk gullskrin.

Utapå skrinet sto det:

Den som eig innhaldet i dette skrinet, skal bli verdas mektigaste person.

Det var berre det: Leonardo da Vinci hadde laga skrinet slik, at det var umuleg å opne før ein bestemt dato. Fleire hadde prøvd – med spett og handgranatar og alt – men ikkje makta å bryte opp lokket.

Datoen da skrinet skulle opne seg, var 10. oktober 2010 kl. 10.10.

Med andre ord om eitt og eit halvt døgn.

Da vil Leonardo da Vincis største løyndom bli avslørt.

Det var siste programpost på utstillinga.

Da Vinci-skrinet hadde naturleg nok vekt kjempeinteresse. Det var komme oppfinnarar frå alle verdas hjørne. Også mykje anna fintfolk var venta til utstillinga: byens borgarmeister og banksjef, operadirektøren og operadirigenten, museumsdirektøren og museumsdirigenten, bibliotek-rådgivaren og bibliotek-vill-leiaren, teaterdivaer og teaterduvaer, eggeglasmalarar og wienerbrødglasur-spesialistar, for ikkje å glømme alle kongane, dronningane, prinsane og prinsessene som kom stimlande til frå inn- og utland, ja, til og med nokre knektar var visstnok i kjømda.

Felles for dei alle er at dei er vanvitig nysgjerrige. Dei berre må vere til stades når gullskrinet blir opna.

Nokre av oppfinnarane ligg til og med i sovepose utafor museet akkurat no, for å komme først i køen til skrinopninga. Dei er lykkeleg uvitande om at strømmen er gått, og at mannen med finlandshetta listar seg opp trappa til da Vinci-rommet.

Det er ingen vakter her. Menneska har sett sin lit til datateknologi og verdas mest avanserte alarmsystem.

Men ingen alarm kan stanse han. Også alarmar treng strøm for å verke.

Mannen brenner enkelt eit hòl rundt låsen til dobbeltdøra. Deretter kan han berre skri rett inn i da Vinci-rommet, utan å møte motstand.

Han veit akkurat kvar han skal. Han siktar seg inn mot midten av rommet, der ein glasmonter er sett opp på sokkel.

Endeleg tør han slå på lommelykta.

Og der, bak glaset – forsiktig plassert på ei silkepute – er gullskrinet.

Det er mindre enn han trudde. Men også vakrare. Det funklar i edelt gull, og fine skjel og edelsteinar omkransar lokket.

Mannen merkar at handa skjelv. Han må ta seg saman idet han hentar fram lasersaga. Men orda syng inni han på ny.

«Verdas mektigaste person.»

Han blir så ivrig at han nesten snublar inn i glasmonteren. Men til slutt gjenvinn han kontrollen, og den raude laseren brenner seg målretta gjennom glaset.

Ein rask firkant.

Mannen løftar gullskrinet varsamt, så utruleg varsamt ut av glasmonteren – og vidare ned i sekken.

Han trekker pusten, kastar eit blikk bak skuldra.

Kysten er klar.

Deretter startar han på turen tilbake.

Det er enno fleire timar til elektrikarane får ordna strømnettet. Byen vil framleis ligge i mørke i fleire timar. Ingen vil merke innbrotet.

Ikkje før museumsdirektøren kjem på jobb klokka 07.14 morgonen etter – og blir ståande og hyle høgt i fem minutt.

